
Qanoq iliornikkut nunatsinni ujarak sanaartornermi atorluarnerusinnaavarput, qisunnillu 

eqqussuiuarnerup annertoqisup apparsarnissaa anguniarlugu apeqquteqaat aallavigalugu oqallisissiatut 

siunnersuut 

(Inatsisartuni ilaasortaq Aqqalu C. Jerimiassen, Atassut) 

 

Qujanaq Inatsisartuni ilaasortaq Aqqalu C. Jerimiassen, Atassut, apeqquteqaat aallaavigalugu oqallisissiatut 

siunnersuuteqarninnut. 

 

Demokraatit aallaavittut isumaqanngillat, uagut politikkeriusugut illut pitsaanerpaamik 

sananeqarnissaannut teknikkikkut annikitsortaannut akuleruttariaqartugut. Naatsorsuutigisariaqarpoq, 

sanaartugassani ataasiakkaani tamani ilisimasalinnik peqartoq, misilittakkatik ilinniakkatillu tunngavigalugit 

isummertartunik, sanaartukkanut atortut suut, atussallugit pitsaanerpaanersoq. 

Aamma uparuassallugu tulluussorinarpoq, sanaartornermi qisuinnaat atorneqannginneri. Nuummi 

angalaaraanni sanaartukkallu ingerlanneqartut qimerloorlugit, takussaaqaat, qisunnik sanaajunngitsut. 

Taamaakkaluartorli suli ilaatigut ilaqutariinnut ataasiakkaanut illoqarpoq, qisunnik sananeqartartunik. 

Tassani aningaasaq apeqqutaagunarpoq. Ujarak qisummit oqimaannerujussuuvoq, taamaattumillu maanga 

nunatsinnut angallannera akisunerulluni. Illut ujaqqanit sanaaq taamaattumik ilimanarpoq 

akisunerujussuussasoq, akerlianiilli, soorunami, aserfallatsaaliornera pisariinnerussalluni, sivisuumik 

aserfallassanani, aammalu pitsaanerusumik oqorsarneqarsimassalluni, kiassarnermut aningaasartuutinut 

apparsaataanissa ilimanarluni. 

Kisianili Demokraatinit oqaatigeriikkatsitut isumaqarpugut, suliaminnut ilisimasaqarluartut aammalu 

sanatitsisoq namminneq aalajangissagaat, sanaartornerminni atortut suut atussallugit kissaatiginerlugu. 

Uagut tamanna, politikkikkut akuleruffigisariaqanngilarput. 

Tassalu Demokraatit oqallinnermut isummersuutigigallagaat. 

 

 


